
1 Deireadh Fómhair 2025 

Ábhar: Treoir maidir le Ranganna Speisialta 

A chairde, 

Tá fás mór tagtha anois ar líon ár scoileanna a bhfuil ranganna speisialta acu. Is iontach an 
rud é sin a fheiceáil agus rinneamar go leor oibre ar réimse an oideachais speisialta leis an 
Roinn agus le CNOS ionas gur gnáthrud é rang speisialta a bheith ag feidhmiú i nGaelscoil. 
Feictear dúinn áfach go mbíonn roinnt éiginnteachta ann fós ag brath ar cén duine ón CNOS 
a bhfuil tú ag caint.  

Ar mhaithe le soiléireacht tá na treoirlínte seo a leanas curtha le chéile mar chabhair agus 
mar fhreagra ar roinnt ceisteanna a bhíonn ann go minic. Is féidir an chomhairle seo a úsáid i 
gcás nach bhfuil SENO ag aontú leis an gcur chuige agus iad a sheoladh chugainn chun 
soiléireacht a fháil. 

Ranganna Speisialta Nua don scoilbhliain 26/27 

Tá sé aontaithe anois go dtiocfaidh iarratas ar scoil rang speisialta nua a bhunú tríd an 
bhForas Pátrúnachta ar an gcéad dul síos seachas SENOs ag déanamh an iarratais go 
díreach leis an scoil.  

• Tá liosta do scoileanna ar mian le CNOS go mbeidh rang speisialta nua bunaithe don 
bhliain seo chugainn faighte agam ó CNOS agus táim ag obair tríd an liosta sin chun 
tuairimí na scoile ina leith a fháil. Tugann sé sin deis dom cúinsí na scoile a thuiscint 
agus cás a dhéanamh le CNOS nuair is gá 

• Má tá do scoil ag iarraidh rang speisialta a oscailt do 26/27 le do thoil cur ar an eolas 
mé gan mhoill ionas gur féidir liom é a ardú le CNOS 

An Polasaí Iontrála agus Clárúchán sa Rang Speisialta 

Tá roinnt éiginnteachta ann maidir le clárúchán sa rang speisialta agus SENOs ag iarraidh go 
nglacfaidh an scoil le páistí agus iad faoi bhrú liostaí a ghlanadh.  

• Tá sé tábhachtach a thuiscint nach bhfuil ach Polasaí Iontrála amháin don scoil agus 
nach ritear próiseas iontrála faoi leith don rang speisialta. 

Is cuid lárnach den scoil é an rang speisialta agus dáiltear áiteanna sna naíonáin bheaga de 
réir chritéir an Pholasaí Iontrála ar an gcéad dul síos agus ansin de réir na gcritéir sa pholasaí 
iontrála maidir leis an rang speisialta (na 4 choinníoll atá luaite i gciorclán na roinne san  
áireamh). Is gá do gach dalta áit a fháil sa scoil ar dtús agus i ndiaidh sin áiteanna a 



 

 

dháileadh sa Rang Speisialta, má tá áiteanna ar fáil, de réir na gcritéar sa pholasaí. Tá Foirm 
Iarratais leasaithe againn ar ár suíomh chuige seo agus mír nua ann ina bhfuil tuistí in ann 
spéis a léiriú sa Rang Speisialta 

 

De réir na reachtaíochta ní féidir idirdhealú a dhéanamh ó thaobh cumais de. Feictear dúinn 
má choinnítear áiteanna ar leataobh do pháistí a bhfuil riachtanais speisialta acu go 
gcaillfidh páistí eile a mbeadh scór níos airde acu de réir chritéar an pholasaí iontrála amach 
ar áit scoile agus go mbeadh an scoil oscailte do achomhairc Alt 27. Tá an pointe sin 
ardaithe leis an Roinn agus le CNOS agus níl freagra sásúil tagtha go fóill.  

• Mar sin iarraimid oraibh an polasaí agus an próiseas iontrála a leanúint go docht agus 
muid a chur ar an eolas má thagann aon deacrachtaí chun cinn. 

Clárúchán agus Ceist Éiteas na Gaeilge 

Ar nós aon rang eile sa scoile tá an tumoideachas i bhfeidhm sa rang speisialta. Faigheann 
scoileanna go leor iarratas ó SENOS maidir le páistí atá níos sine ná aois na naíonán beag. 
Chomh maith leis sin tá ceist ardaithe ag roinnt SENOs maidir le díolúintí sa Ghaeilge agus is 
é seasamh AFP nach dtugtar díolúintí don Ghaeilge in aon cheann dár scoileanna. Má bhíonn 
fadhb ag aon fhostaí CNOS leis an seasamh sin le bhur dtoil seol chugamsa iad. 

Tabhair faoi deara Mir 15 den pholasaí iontrála maidir le páistí a ligean isteach i ranganna 
seachas naíonáin bheaga agus le linn na scoilbhliana: 

Is iad seo a leanas nósanna imeachta na scoile maidir le daltaí a ligean isteach nach 
bhfuil glactha isteach sa scoil cheana féin chuig ranganna nó blianta seachas grúpa 
iontrála na scoile ag tús na scoilbhliana:  

Is gá do thuismitheoirí/caomhnóirí ar mian leo iarratas a dhéanamh ar áit in aon rang 
seachas Naíonáin Shóisearacha litir iarratais chuige sin a scríobh chuig Cathaoirleach an 
Bhoird. Is é an Bord Bainistíochta a dhéanfaidh an cinneadh faoi pháistí a ghlacadh in 
aon rang eile agus is faoin mBord amháin atá an cinneadh seo.  

Naíonáin Shinsearacha/Rang 1  

Tabharfar áit má tá áit ar fáil sna ranganna seo a leanas: Naíonáin Shinsearacha agus 
Rang 1. Sa chás go sáraíonn líon na n-iarratas líon na n-áiteanna atá ar fáil sa rang 
ábhartha, cuirfidh an scoil na critéir roghnúcháin atá leagtha amach i Roinn 6 den 
bheartas seo i bhfeidhm ar na hiarratais sin. Sa chás nach bhfuil aon áit ar fáil, cuirfear 
ainm an pháiste ar an liosta feithimh de réir Alt 13 den bheartas seo.  

Rang 2 go Rang 6  

Tabharfar áit do pháistí i Rang 2 – Rang 6 má tá spás sa rang agus má chinneann an 
Príomhoide/Bord Bainistíochta go bhfuil cumas Gaeilge an pháiste ar leibhéal a ligfeadh 
don pháiste feidhmiú agus foghlaim sa rang agus nach mbeadh ar dhaltaí eile iompú ar 



 

 

an mBéarla chun cumarsáid a dhéanamh. Beidh ar an tuismitheoir/caomhnóir fianaise 
den chaighdeán seo a chur ar fáil. Is ag an mBord Bainistíochta a bheidh an cinneadh 
deiridh sna cásanna seo. 

 

Is iad a leanas nósanna imeachta na scoile maidir le daltaí a ligean isteach nach bhfuil 
glactha isteach sa scoil cheana féin, le linn na scoilbhliana ina lorgaítear an cead 
isteach: 

Is gá do thuismitheoirí/caomhnóirí ar mian leo iarratas a dhéanamh ar áit in aon rang 
seachas Naíonáin Shóisearacha litir iarratais chuige sin a scríobh chuig Cathaoirleach an 
Bhoird. Is é an Bord Bainistíochta a dhéanfaidh an cinneadh faoi pháistí a ghlacadh in 
aon rang eile agus is faoin mBord amháin atá an cinneadh seo.  

Naíonáin Shinsearacha/Rang 1  

Tabharfar áit má tá áit ar fáil sna ranganna seo a leanas: Naíonáin Shinsearacha agus 
Rang 1. Sa chás go sáraíonn líon na n-iarratas líon na n-áiteanna atá ar fáil sa rang 
ábhartha, cuirfidh an scoil na critéir roghnúcháin atá leagtha amach i Roinn 6 den 
bheartas seo i bhfeidhm ar na hiarratais sin. Sa chás nach bhfuil aon áit ar fáil, cuirfear 
ainm an pháiste ar an liosta feithimh de réir Alt 13 den bheartas seo. 

Rang 2 go Rang 6  

Tabharfar áit do pháistí i Rang 1 – Rang 6 má tá spás sa rang agus má chinneann an 
Príomhoide/Bord Bainistíochta go bhfuil cumas Gaeilge an pháiste ar leibhéal a ligfeadh 
don pháiste feidhmiú agus foghlaim sa rang agus nach mbeadh ar dhaltaí eile iompú ar 
an mBéarla chun cumarsáid a dhéanamh. Beidh ar an tuismitheoir/caomhnóir fianaise 
den chaighdeán seo a chur ar fáil. Is ag an mBord Bainistíochta a bheidh an cinneadh 
deiridh sna cásanna seo.  

 

Tá súil agam go bhfuil sé seo in chabhair. Cuirim fáilte roimh mholtaí/ceisteanna ina leith. 

 

Le dea-ghuí 

Tomás Ó Póil 

Bainisteoir Oiliúna 


